
Nafarroako Gobernuak abiadura handiko baskula bat aurkeztu du; ibilgailuak irudi bidez identifikatzeko sistema duen baskula da
Espainian ezarri duten lehenengoa da, eta gainera, urruneko identifikazio sistema berritzailea du, kontrolak egiten dituzten polizien segurtasuna hobetzeko
Astelehena, 2009ko urtarrilaren 12a. Laura Alba Cuadrado Herri Lan, Garraio eta Komunikazio Departamentuko kontseilariak abiadura handiko baskula bat aurkeztu du gaur goizean. Ibilgailuak irudi bidez identifikatzeko sistema duen baskula da, Espainian ezarri duten lehenengoa, eta Susana Labiano Bastero Garraioaren zuzendari nagusia eta Juan Ramón Rábade Iraizoz Barne zuzendari nagusia ere bildu dira ekitaldira. 

Hain zuzen ere, A-68 errepidean (lehengo N-232) ibilgailuen karga kontrolatzeko gune bat dago, Ribaforada inguruan, eta baskula berria hari lotuta dago. Baskulak, gainera, gehiegizko karga daramaten ibilgailuak aurre-sailkatzeko sistema du, urruneko identifikazio sistema berritzailea, kontrolak egiten dituzten polizien segurtasuna hobetuko duena.

Baskularen ezarpena Herri Lan, Garraio eta Komunikazio Departamentuaren saiakuntza pilotu baten testuinguruan dago kokatuta. Ibilgailuak pisatzeko azken teknologiak ezartzea xede duen saiakuntza da, hain zuzen, eta 60.000 bat euroko aurrekontua du unitateko. Errepidean integratuta eta ezkutatuta dagoen sistema da, eta egokitutako bidean barrena igarotzen diren ibilgailu guztiak pisatzea eta sailkatzea ahalbidetzen du, ibilgailuak gelditu gabe. Hala, ibilgailu guztiei buruzko datuak bildu ditzake, eta batik bat ibilgailu astunei buruzko datuak. 
Sistemak ibilgailuak aurre-sailkatzea du xede. Hala, gehiegizko karga daramaten ibilgailuak detektatu, bidetik atera, eta kilometro bat aurrerago dagoen baskulara eraman ahal izanen dituzte, karga kontrolatzeko. Horrela bada, zirkulazioa aldez aurretik sailkatuko dute, gehiegizko karga daramaten ibilgailuak detektatzeko, eta gainera, ikuskapena bizkorrago eginen dute, polizien eta gidarien lana errazteko. 

Errepidean gehiegizko kargarekin dabiltzan ibilgailuak kontrolatzeak garrantzi handia du, hiru alderdiri begira: bide segurtasuna, bidegabeko lehia salgaien garraioaren sektorean, eta errepideen zaintza. Izan ere, gehiegizko karga daramaten ibilgailuak ezegonkorrak dira larrialdi egoeretan balaztatu behar izanez gero, eta gainera, garraioaren sektoreko lehia askea faltsutzen dute eta errepideko zorua hondatzen dute. 
Gehiegizko karga daramaten ibilgailuak identifikatzeko sistema berritzailea 
Abiadura handiko baskulak bi sentsore piezoelektriko ditu, zoruan sartuta, eta gainetik igarotzen diren ibilgailuen ardatzetako presioa neurtu eta ibilgailuen pisua kalkulatzen dute. Baskulak datu hori baimendutako gehienezko pisuarekin alderatzen du (ibilgailuen ardatz kopuruaren eta ardatzen arteko distantziaren arabera), eta ondoren, ibilgailuek gehiegizko karga daramaten edo ez zehazten du, ibilgailu arinak izan, edo bost ardatzeko trailerra izan. 
Instalazioaren elementu berritzaileena gehiegizko karga daramaten ibilgailuak identifikatzeko sistema da. Gaur aurkeztu duten baskula ezaugarri hori duen bakarra da Espainian, hain zuzen. Sistemak ohiko abiaduran dabiltzan ibilgailuak identifikatu ditzake (80-90km/h), eta horretarako argazkiak ateratzeko sistema bat du. Baskulak gehiegizko karga detektatzen duenean aipaturiko sistema aktibatuko da, hain zuzen, eta ibilgailuaren argazkia eginen du; ondoren, hari gabeko transmisio sistema baten bidez informazioa errepide irteeratik gertu dagoen poliziari helaraziko dio (zigor baskulara). 
Poliziak ibilgailuaren argazkia eta hari buruzko informazioa jasoko ditu sakelako ordenagailu batean (hari gabeko ordenagailu batean), eta hala, ia minutu bat izanen du ibilgailuaren zain jarri, identifikatu, eta bide segurtasuna arriskuan jarri gabe geldiarazi daitekeela ziurtatzeko. Hori guztia bazterbideko uhinbiko segurtasun hesiaren babesarekin. 
Azpimarratzekoa da, gainera, hori guztia polizia bakar batek egin ahal izanen duela, eta hartara, giza baliabide gehiago egonen direla beste lan batzuetarako. 

Espainian abiadura handiko pisatze sistema duten beste bi baskula daude; bat, Madrilen, eta bestea, Guadalajaran. Nolanahi ere, baskula horiek ez dute ibilgailuak identifikatzeko sistemarik, eta ondorioz, gailuaren ondoan dagoen polizia batek identifikatu behar izaten ditu gehiegizko karga daramaten ibilgailuak. Hark, baskula finkoan dagoen poliziari irrati bidez helarazi behar izaten dio informazioa. 

Ibilgailuak identifikatzeko sistema azpiegituretan ahalik eta inbertsio txikiena eginez ezarri ahal izateko, datuak transmititzeko eta eguzki energia aprobetxatzeko azken teknologia erabili dute. Teknologia horren bidez garraioa ikuskatzeko lanen eraginkortasuna nabarmen hobetuko da; izan ere, eguneko 24 orduetan igarotzen diren ibilgailu astunei buruzko datuak bilduko dituzte, eta hala, gehiegizko kargak eragiten dituen arazoak aztertu ahal izanen dituzte eta Foru Komunitateko errepideetako kontrolak modu eraginkorragoan antolatu ahal izanen dituzte. 

Gainera, giza baliabideak hobeto kudeatu ahal izanen dituzte eta kontrol jarduerak ahalik eta segurtasun fisiko handienarekin egin ahal izanen dituzte. 

Proiektua Valladolideko “KINEO IIE” ingeniaritza enpresak egin du. Zirkulazioaren kudeaketan espezializatuta dagoen enpresa da, eta Espainian aitzindaria da abiadura handiko pisatze sistemetan. 

